
Abstrak: Beberapa kajian lalu menunjukkan bahawa terdapat isu keciciran pendidikan dalam kalangan Orang Asli
dan ianya merupakan satu permasalahan yang tidak pernah hilang dalam konteks pendidikan di Malaysia. Mereka
yang sering dikaitkan dengan kemunduran modenisasi dan tidak berpengetahuan tinggi adalah disebabkan beberapa
faktor. Antaranya adalah sifat mereka yang tidak mahu memajukan diri sendiri dengan menganggap pendidikan
bukanlah sesuatu yang penting untuk kehidupan mereka di pendalaman hutan. Faktor lain yang berhubung kait
adalah murid Orang Asli adalah mereka sukar untuk memahami kurikulum standard dan didapati bahawa sukatan
pelajaran di sekolah tidak sesuai dengan pemahaman intelektual mereka. Oleh itu, bagi memudahkan kefahaman
mereka terutama semasa proses pengajaran dan pembelajaran pendekatan baharu harus dilakukan iaitu menerusi
Sekolah Rimba. Sekolah Rimba yang berasaskan pembelajaran persekitaran luar kelas terbukti memberi kesan yang
lebih baik terhadap pembelajaran murid-murid di luar negara. Menerusi Sekolah Rimba pengkaji mencadangkan
agar pelaksanaan pembangunan modul berasaskan pengetahuan peribumi bagi mengekalkan kelestarian masyarakat
Orang Asli perlu dibangunkan kerana bersesuaian dengan kefahaman yang mudah serta berkaitan dengan
persekitaran hidup masyarakat Orang Asli. Pembinaan modul yang dicadangkan juga dapat memudahkan guru-guru
dalam menyampaikan pengajaran dan membantu memotivasikan murid untuk minat belajar.

1. Pengenalan

Pendidikan merupakan aspek utama dalam melahirkan individu yang berpotensi untuk menyumbang keberhasilan mereka
kepada komuniti setempat dan seterusnya negara. Namun, sebelum ia menjadi impak kuat, pendidikan adalah satu jalan
keluar bagi seseorang individu untuk menjadi lebih baik demi kelangsungan hidup. Menurut Samion & Awang (2017),
penekanan terhadap pendidikan adalah merupakan salah satu faktor untuk mengubah sebuah kualiti kehidupan yang
sempurna dan ditekankan juga bahawa pendidikan yang baik mampu untuk menghasilkan ketamadunan manusia yang
berfikiran bijak dalam membuat keputusan serta mengatur kehidupan untuk kepentingan sejagat. Falsafah Pendidikan
Negara juga mula dikenalkan pada tahun 1988 dan merupakan usaha kerajaan bagi memperkembangkan potensi individu
secara holistik agar dapat mewujudkan individu yang seimbang dari aspek intelek, emosi, rohani dan jasmani
bersandarkan kepercayaan kepada Tuhan yang akan menentukan haluan, asas dan sumber inspirasi kepada semua
rancangan dalam bidang pendidikan (Ismail, 2015). Usaha yang berterusan ini penting bagi menjamin keperibadian
rakyat negara ini agar menjadi seorang insan yang bertanggungjawab, berilmu, berakhlak mulia dan mampu untuk
menyumbang kepada negara. Pendidikan juga dilihat mampu membentuk perkembangan sosial dan pertumbuhan
ekonomi yang lebih sihat dan pesat. Menurut Ali et al (2011), kunci kepada peningkatan daya saing negara adalah
pendidikan dan pembangunan sumber manusia yang mampu memenuhi kehendak komersil dan industri serta boleh
menghasilkan tenaga kerja yang bersifat inovatif, produktif dan berkemahiran. Tanpa pendidikan yang membentuk modal
insan manusia, maka modal fizikal dan bahan mentah tidak dapat digembleng untuk pemesatan ekonomi negara.

Tidak dinafikan landskap perkembangan pendidikan di Malaysia menunjukkan pendekatan dan pembangunan
yang semakin membaik kepada rakyat sejajar untuk melahirkan insan yang lebih cemerlang. Sebagai contoh,
kebanyakkan sekolah di Malaysia menggunakan teknologi digital dan ICT dalam kaedah pembelajaran. Malah negara
sudah pun membangunkan pendidikan sejajar dengan Revolusi Industri 4.0 dimana para pengajar juga dituntut untuk
menguasai kepakaran teknologi global dan seterusnya mengadaptasi kemahiran tersebut untuk murid-murid (Lase, 2019).
Salah satu kaedah pendidikan menerusi Revolusi Industri 4.0 adalah pendekatan pembelajaran secara blended learning
yang merupakan kombinasi antara pembelajaran diatas talian dan fizikal. Walaupun tidak semua kaedah pembelajaran
menggunakan ICT tetapi masih ada beberapa subjek dan sukatan pelajaran yang diajar menggunakan kaedah standard di
dalam kelas dan ternyata ianya masih tidak sesuai untuk kefahaman murid Orang Asli. Menurut Wahab (2015), bagi
mendekati masyarakat Orang Asli kaedah yang sesuai perlu dibangunkan kerana peruntukan yang disalurkan sebelum ini

tidak memberi perubahan yang ketara. Maka, adalah tidak adil jika pendidikan yang dibangunkan sukar untuk diguna
pakai dan memberi impak yang sedikit kepada golongan minoriti khususnya Orang Asli. Orang Asli kebanyakkanya
masih lagi keciciran dari pendidikan.

Menurut Renganathan (2016) di dalam Rancangan Malaysia Kesepuluh (2016-2020), walaupun kerajaan telah
mensasarkan untuk mengurangkan kadar keciciran dalam kalangan kanak-kanak Orang Asli sebanyak 6% setiap tahun,
namun kadar keciciran hanya menurun dari 26.16% kepada 25% pada tahun 2013. Ini menunjukkan bahawa amat sukar
untuk mengeluarkan murid Orang Asli dalam belenggu keciciran pendidikan dan untuk memastikan mereka memperoleh
pendidikan secukupnya kerana pendidikan mampu untuk membentuk seseorang yang kompetatif dan progresif. Usaha
tersebut dapat dilaksanakan melalui Sekolah Rimba dan pembangunan modul pengkhususan sub topik matapelajaran
yang berasaskan pengetahuan peribumi bagi membantu untuk perkembangan potensi dan kemahiran sosial mereka dan
seterusnya menjamin kelestarian masyarakat Orang Asli. Hal ini juga disokong oleh Rosnon dan Talib (2019) di dalam
kajian mereka dimana pengakaji menyatakan bahawa kesemua permasalahan yang sedang dihadapi oleh anak-anak Orang
Asli perlulah diselesaikan dengan segera dengan tidak mengabaikan amalan sosiobudaya mereka dan pertimbangan juga
perlu diutamakan kepada mekanisme terbaik mengenai pedagogi dan kurikulum dalam pengajaran dan pembelajaran
khusus untuk mereka.

2. Isu Keciciran Murid Orang Asli Dalam Pendidikan

Pendidikan Orang Asli antara penekanan yang sering diberikan oleh beberapa pihak terutama kerajaan kerana bimbang
akan kadar keciciran mereka. Menurut satu laporan berita dari Bernama (2018), pada tahun 2017 kadar keciciran murid
Orang Asli berdasarkan bilangan murid dari Tahun Enam yang mendaftar ke Tingkatan Satu adalah di antara 13 dan 15
peratus, manakala bagi tahun 2016 adalah 17 peratus dan 20 peratus bagi tahun 2015. Oleh itu, satu pendekatan baru
harus dilaksanakan khusus dan fokus untuk mereka. Merujuk Laporan Tahunan PPPM (2015), dalam sebuah kajian di
tiga buah sekolah Orang Asli di Bera Pahang menunjukan 70 peratus kadar kehadiran murid pada tahun 2014 masih di
bawah KPI kebangsaan. Hasil kajian mendapati kurang persekitaran pembelajaran kondusif, guru kurang memahami dan
kurang kemahiran dalam menangani cabaran pembelajaran murid Orang Asli, kurang motivasi dari ibu bapa serta
kurangnya penckanan terhadap kepentingan pendidikan yang berasaskan budaya masyarakat Orang Asli (Nurul & Aini,
2018). Berdasarkan Rancangan Pembangunan Strategik Orang Asli (JAKOA, 2011), peratusan pelajar Orang Asli yang
lulus peperiksaan awam di Malaysia iaitu sekolah rendah dan menengah juga sangat kecil berbanding kaum lain. Sebagai
contoh, hanya 880 pelajar peribumi telah menyelesaikan pendidikan tinggi mereka antara tahun 1971 dan 2010. Selain
itu, masalah keciciran lebih tinggi dalam peralihan dari Tahun 6 hingga Tingkatan 1, yang berumur antara 11 hingga 12
tahun. Ini ditegaskan oleh data yang dihasilkan oleh Bahagian Perancangan dan Penyelidikan Pelajaran (BPPP)
Kementerian Pelajaran Malaysia yang menunjukkan kadar peralihan dari sekolah rendah ke sekolah menengah pada
tahun 2012 adalah 90.42 peratus dan hanya sedikit berubah dari tahun 2003 dengan kadar 90.31 peratus (Singar &
Zainuddin, 2017).

Keciciran pendidikan dalam kalangan murid Orang Asli dilihat sebagai satu permasalahan yang masih lagi
menjadi belenggu terutama bagi pihak pendidik. Menurut Md Nor et al (2016), Ujian Penilaian Sekolah Rendah (UPSR)
pada tahun 2009 menunjukkan bahawa lebih 60 peratus murid Orang Asli tidak mencapai tahap minimum dalam subjek
yang diuji, terutamanya untuk Bahasa Inggeris, Matematik dan Sains. Untuk subjek Bahasa Melayu (pemahaman dan
penulisan) juga menunjukkan 42 peratus kepada 53 peratus daripada Orang Asli pelajar tidak mencapai tahap minimum.
Pencapaian mereka yang kurang memuaskan merupakan perkara yang sering dibawa kepada Kementerian Pelajaran
Malaysia (KPM) dan juga di Jabatan Kemajuan Orang Asli. Kajian terdahulu mendapati bahawa antara 30 peratus ke 35
peratus sahaja murid Tahun Enam dari murid Orang Asli di Pekan Pahang yang menyambung pelajaran ke Tingkatan
Satu serta kehadiran ke sekolah yang tidak konsistan juga menyumbang kepada keciciran dalam kalangan mereka. (Salleh
& Ahmad 2009). Menerusi kajian oleh Mansor et al (2013) iaitu menurut statistik daripada Kementerian Pembangunan
Luar Bandar (2011) mendapati bahawa kadar penurunan murid Orang Asli tidak seimbang berbanding dengan purata
kebangsaan. Statistik menunjukkan bahawa hanya 6 daripada 100 murid Orang Asli yang memasuki sekolah dari Tahap
1 dan seterusnya akan meneruskan sekolah ke Tingkatan 5. Ini bermakna 94 peratus daripada pelajar akan keciciran
sebelum melengkapkan persekolahan hingga ke Tingkatan 5.

Menerusi kajian-kajian ini mendapati bahawa murid Orang Asli masih terpinggir dan penguasaan mereka dalam
pendidikan masih lagi rendah. Dari tahun ke tahun dilihat angka peningkatan terhadap pendidikan Orang Asli ditahap
yang tidak memuaskan sedangkan murid-murid lain sudah pun menguasai pendidikan dan jauh kehadapan. Jika statistik
ini berterusan maka masyarakat Orang Asli tidak akan dapat menandingi atau berdaya saing seiring dengan pembangunan
negara akibat keciciran pendidikan sejak dari awal lagi.

2.1 Penerimaan Orang Asli Terhadap Pendidikan
Orang Asli masih belum menerima sepenuhnya perubahan yang berlaku dalam konteks pendidikan di negara ini atas

beberapa faktor yang menjadikan mereka tidak berminat terhadap pendidikan. Faktor penting dalam penerimaan Orang
Asli terhadap pendidikan adalah sikap mereka sendiri dalam memperoleh ilmu. Ramai diantara mereka yang mempunyai

sifat pemalu yang mana ia menyukarkan lagi untuk proses pengajaran dan pembelajaran mereka kerana interaksi dan
komunikasi yang lemah antara guru dan murid tidak akan memperoleh impak yang baik terhadap perkembangan
pembelajaran murid. Berdasarkan kajian oleh Abdullah et al (2014), kemesraan antara guru dan murid adalah satu bentuk
kualiti sosial yang sihat untuk mewujudkan pergaulan yang baik di sekolah. Sifat ingin tahu tentang murid menjadikan
guru tersebut lebih cakna tentang profil dan masalah murid tersebut maka ia akan memudahkan guru mengenalpasti dan
menangani masalah pelajar.

Malah bukan itu sahaja, mereka meraskan bahawa pandangan orang luar terhadap mereka sangat rendah kerana
menganggap orang luar lebih maju sedangkan mereka masih lagi mundur dan ketinggalan. Tanggapan ini menyebabkan
mereka rasa rendah diri dan malu untuk menghadiri kelas di sekolah. Kerana sifat yang sensatif ini mereka mengalami
kesukaran dalam memajukan diri sendiri dari pendidikan walaupun guru sendiri telah memberi satu proses pengajaran
yang baik. Sebagai contoh menurut Salleh et al (2009), murid Orang Asli di Ulu Chemperoh, Janda Baik yang bersekolah
di sekolah harian biasa sering malu untuk ke sekolah kerana pakaian mereka lusuh, kasut koyak dan serba kekurangan
dari segi peralatan sekolah. Hal ini menyebabkan mereka merasakan kurangnya motivasi diri untuk ke sekolah kerana
malu diejek. Menerusi dapatan kajian oleh Ibrahim & Mohd Karim (2019), mendapati bahawa kebanyakkan murid Orang
Asli tiada motivasi untuk cemerlang. Hal in juga dapat dikaitkan dengan kajian oleh Shaari et al (2011) yang
menunjukkan murid Orang Asli sukar menguasai pelajaran kerana mudah lupa kerana daya ingatan yang lemah.

Selain itu, murid-murid Orang Asli juga yang menganggap pendidikan bukan satu hal yang serius kerana hidup
mereka hanya berdasarkan pada kefahaman dan keselesaan dalam ruang lingkup mereka sahaja serta hidup dalam
keadaan ala kadar tanpa ada perkembangan, maka mereka lebih suka ponteng kelas dan seterusnya menyebabkan kadar
kehadiran sekolah menurun. Perkara ini menyebabkan mereka akan ketinggalan dalam pembelajaran dan sukar untuk
memahami semula pelajaran tersebut. Menurut Talib & Muslim (2006) mendapati bahawa masalah ponteng melampau
menyebabkan sebahagian besar kanak-kanak Orang Asli gagal menguasai kemahiran asas 3M (membaca, menulis dan
mengira). Ini menunjukkan bahawa mereka masih kurang berminat dan kurang memberi persepsi yang baik terhadap
pendidikan. Hal ini diperakui oleh Yusoff (2017), mereka mempunyai gaya hidup yang bebas tanpa peraturan dan tidak
ada kemahiran mengurus masa yang secara tidak langsung mempengaruhi motivasi mereka untuk mengikuti
pembelajaran ditambah dengan tiada minat dalam matapelajaran tersebut yang menyebabkan kemerosotan pendidikan
Orang Asli. Sikap seperti ini juga bakal mendorong kepada sifat berdaya saing yang rendah untuk memajukan diri
menyebabkan mereka tidak mampu untuk membentuk potensi diri dan seterusnya tidak mampu mengubah ekonomi
mereka. Kerajaan menerusi JAKOA telah mengawasi setiap perkembangan masyarakat Orang Asli melalui pelbagai
wacana yang telah diedarkan namun tindak balas dari masyarakat ini terutamanya wakil Orang Asli didapati tidak cukup
berkesan dalam menyuarakan minat mereka untuk memiliki kualiti hidup yang lebih baik (Rosnon, 2016).

Lebih merisaukan adalah sikap ibu bapa dalam kalangan Orang Asli itu sendiri yang kurang kesedaran untuk
menghantar anak-anak ke sekolah kerana pada mereka menghantar anak ke sekolah tidak akan merubah apa-apa dan
tiada keperluan untuk belajar di peringkat yang lebih tinggi memandangkan mereka hanya hidup di pendalaman dan
berinteraksi bersama komuniti kecil mereka sahaja. Berdasarkan kajian yang dijalankan oleh Grave (2011), penglibatan
keluarga dalam kalangan pelajar mempengaruhi pencapaian akademik kerana ia boleh mengubah tingkah laku pelajar
dengan kata lain peranan yang boleh dimainkan oleh ibu bapa di rumah sangat menyumbang kepada pencapaian
akademik pelajar. Namun kecenderungan ibu bapa murid Orang Asli masih lagi rendah dan dapat dibuktikan dari kajian
oleh Hanafi, Ahmad & Ali (2014), rata-rata ibu bapa kurang meluangkan masa untuk mengambil berat tentang perihal
sekolah anak-anak seperti menanya atau memeriksa kerja sekolah, apatah lagi menyediakan bahan bacaan. Mereka dari
dahulu lagi kurang pendedahan kepada pendidikan, justeru itu mereka tidak dapat membayangkan bagaimana corak
peningkatan anak-anak terutama jika mereka berkerjaya kelak (Knight, 2011). Sebaliknya, mereka sekadar
mengharapkan anak-anak hanya mampu membaca dan memiliki pelajaran lebih sedikit dari mereka sahaja.

Selain itu mereka juga tidak mengambil berat soal pendidikan anak-anak kerana ia bukan perkara yang perlu untuk
menampung keperluan mereka. Menurut Salleh et al (2009), hasil temu bual kajian mendapati bahawa kewangan keluarga
mencukupi namun tidak dapat membantu dalam pembelajaran anak-anak serta tidak tahu untuk menentukan hala tuju
pendidikan mereka. Hal ini kerana mengurusan pelajaran diserahkan semuanya kepada pihak sekolah dan kurangnya
bimbangan terhadap perkembangan pendidikan kepada anak-anak

Hidup mereka hanyalah untuk keperluan diri sendiri dan tiada sebarang pendekatan untuk memajukan diri
terutama menerusi pendidikan kerana tidak dapat memahami atau mengetahui akan tujuan pendidikan yang disalurkan
dan kepentingannya. Menurut Razaq & Zalizan (2009), didapati bahawa tahap pendidikan ibu bapa yang rendah juga
mempengaruhi pencapaian akademik anak-anak kerana mereka tidak dapat membantu anak-anak mereka di dalam
pelajaran. Selain itu tahap sosiockonomi mereka yang rendah juga turut mempengaruhi pencapaian anak-anak.
Kebanyakkan ibubapa mereka hanya menumpukan kepada pekerjaan untuk menampung keperluan hidup sehingga
mengabaikan pendidikan anak-anak mereka.

2.2 Sekolah Rimba

Definisi Sekolah Rimba menurut Murray et al (2003) adalah sebuah proses pembelajaran inspirasi yang menawarkan
segenap peringkat usia untuk berkembang menerusi kaedah pembelajaran secara langsung di kawasan persekitaran hutan.

Dapatan kajian oleh Coates & Wilson (2019) kanak-kanak mengambarkan pengalaman pembelajaran Sekolah Rimba
iaitu tentang kepentingan bermain dan autonomi yang dilihat adalah berbeza dengan pengalaman ketika di dalam kelas.
Sekolah Rimba antara pendekatan yang sudah digunapakai sejak lama dahulu di England di mana ia adalah sebuah
pendekatan pembelajaran di luar kelas yang di laksanakan di sekolah. Sebagai satu pendekatan yang berlainan dengan
pembelajaran formal di sekolah, Sekolah Rimba di England mempunyai identitinya tersendiri dan menyokong keperluan
pendidikan (Kemp & Pagden, 2019). Sekolah Rimba popular di England dan ia tidak semestinya dilaksanakan didalam
hutan tetapi menjadikan aktiviti diluar kelas sebagai medium untuk kanak-kanak belajar melalui pengalaman
persekitaran. Menurut Kemp (2019), Di England kerajaan melalui Department for Environment, Food and Rural Affairs
(DEFRA) pada tahun 2018 mendapati bahawa terdapat peningkatan kebimbangan tentang kurangnya hubugan antara
alam semula jadi dan persekitaran dengan kanak-kanak. Maka kerajaan mengambil langkah dengan memperkenalkan 25
year Environment Plan yang merangkumi keperluan kanak-kanak menjadi lebih dekat dengan alam terutamanya bagi
mereka yang membesar di kawasan-kawasan yang kurang bernasib baik yang mungkin tidak mempunyai akses ke taman-
taman semulajadi.

Menurut Rosnon & Talib (2019) sistem pendidikan yang telah disediakan untuk Orang Asli masih tidak
mengambil kira perbezaan budaya yang telah menyebabkan anak-anak Orang Asli merasa tekanan berada dalam sistem
pendidikan arus perdana dan membawa kepada masalah lain yang wujud di kalangan Orang Asli kanak-kanak seperti
diskriminasi dan pengasingan. Persoalan tentang kekurangan impak sukatan pelajaran dan kaedah pembelajaran terhadap
murid Orang Asli sewajarnya diberikan perhatian bagi merealisasikan Pelan Pembangunan Pendidikan Malaysia (PPPM)
2013-2025. Kerajaan menerusi Pelan Pembangunan Pendidikan Malaysia (PPPM) 2013-2025, terdapat pelbagai
rancangan pendidikan Orang Asli yang telah digubal dan dilaksanakan bertujuan untuk memastikan mereka menerima
pendidikan yang berkualiti dan relavan. Justeru itu, satu kaedah pembelajaran dapat dibentuk melalui Sekolah Rimba.

Di Malaysia pendekatan pembelajaran seperti ini dilihat kurang mendapat perhatian terutama ianya dilihat penting
dan amat sesuai untuk murid Orang Asli seperti menurut Wahab & Mustapha (2015), sebuah kurikulum yang khusus
perlu di bangunkan untuk murid Orang Asli yang merangkumi elemen sejarah, tradisi budaya, muzik, cerita rakyat, flora
dan fauna dimasukkan di dalam sukatan pelajaran mereka. Kajian oleh Arifin & Harun (2016), telah memperkenalkan
kaedah pembelajaran dan pengajaran hasil gabungan elemen-elemen Sekolah Rimba seperti aspek kognitif, afektif dan
psikomotor pelajar Orang Asli. Dalam masa yang sama, kajian pedagogi Sekolah Rimba telah pun dibuktikan oleh
Wahab, Haron & Che Mat (2019) menerusi dapatan kajian telah menunjukkan bahawa keberhasilan kit Rimba bagi mata
pelajaran Sains Tahun 3 yang dibangunkan memberikan nafas baharu dalam perlaksanaan pedagogi untuk peribumi.
Hasil kajian juga membuktikan kaedah pembelajaran yang bersifat mesra dengan alam semulajadi ini dapat memberi
kesan yang baik terhadap pendidikan Orang Asli dan malah bukan itu sahaja ia juga telah membantu guru-guru dalam
pedagogi yang unik dan dinamik untuk mempertingkatkan kompetensi murid Orang Asli. Elemen Sekolah Rimba saling
berhubung kait dengan pengetahuan masyarakat Orang Asli terhadap persekitaran dan menurut Wahab et al (2020),
intelektual yang telah diwarisi dari generasi sebelum ini mempunyai nilai kesinambungan dan ia perlu dipertahankan
dalam kehidupan masyarakat Orang Asli di negara ini. Justeru modul yang bakal dibangunkan menerusi kajian ini akan
tertumpu kepada aspek pengetahuan peribumi yang menjadi elemen penting di dalam modul dan sedikit berbeza dengan
pendekatan Sekolah Rimba di luar negara yang banyak berfokuskan persekitaran luar bilik darjah sebagai tempat untuk
memperoleh pendidikan dan lebih dekat dengan alam sekitar. Kelangsungan gaya hidup dan warisan Orang Asli dapat
dikembangkan dan dapat disampaikan pengetahuan tersebut menerusi Sekolah Rimba (Wahab et al., 2020). Konsep
Sekolah Rimba dillihat mampu untuk memberi pendedahan yang baik kepada Orang Asli kerana menurut Barrable &
Arvanitis (2019), Sekolah Rimba akan membantu memupuk rasa ingin tahu dan meningkatkan kecenderungan kanak-
kanak untuk belajar dan meneroka dunia di sekitar mereka dalam suasana semula jadi. Bagi murid Orang Asli di Malaysia,
penerapan elemen Sekolah Rimba dapat membantu mendedahkan murid Orang Asli kepada pengetahuan peribumi demi
kelestariannya serta dapat memelihara adat dan warisan budaya tersebut terutama untuk generasi muda.

2.3  Pengetahuan Peribumi

Orang Asli merupakan salah satu golongan minoriti di Malaysia dan bagi tujuan pentadbiran, Jabatan Kemajuan Orang
Asli Malaysia (JAKOA) membahagikan Orang Asli kepada tiga kumpulan utama iaitu Senoi, Negrito dan Melayu-Proto
yang dibahagikan berdasarkan kepada fizikal rupa, adat dan bahasa yang diamalkan oleh setiap golongan tersebut
(Rahman, 2018). Majoriti Orang Asli masih lagi mempraktikkan gaya hidup yang sama sejak dari dahulu kerana tinggal
di dalam kawasan pendalaman yang mempunyai pengaruh besar oleh persekitaran semulajadi. Mereka juga masih
mengekalkan identiti, budaya, ritual dan adat resam peninggalan nenek moyang mereka dengan mengamalkan perkara
tersebut dalam rutin harian. Pengetahuan peribumi menurut Halim et al (2015), merupakan satu bentuk kesinambungan
bentuk pengetahuan yang diwarisi oleh sesuatu bangsa daripada keturunan nenek moyang mereka. Pengetahuan peribumi
adalah rangkaian pengetahuan, kepercayaan dan tradisi yang bertujuaan untuk memelihara, berkomunikasi dan
menjalinkan hubungan antara masyarakat Orang Asli dengan landskap dari masa ke masa (Bruchac, 2010). Menurut
Ryser (2011), pengetahuan peribumi dapat ditakrifkan dengan meluas sebagai pengetahuan tentang komuniti Orang Asli
(tempatan) yang telah terkumpul dan diturunkan dari generasi ke generasi dalam persikitaran tertentu.

Kajian oleh Sianturi et al (2018), menerusi pembelajaran kurikulum berteraskan aktiviti yang mereka laksanakan
di rumah, murid Orang Asli dilihat menunjukkan berminat dalam mempelelajari ilmu pengetahuan peribumi mereka
kerana kehidupan mereka telah diimplimentasi ke dalam bentuk pembelajaran yang mendorong semangat untuk belajar.
Ketika ini terdapat kekurangan program atau modul khas yang bersifat tetap untuk dilaksanakan yang bersesuaian dengan
mereka kehidupan dan tahap kefahaman murid Orang Asli ini. Program-program yang sedia ada hanya memfokuskan
kepada penguasaan kemahiran 3M seperti Kelas Intervensi Awal Menulis dan Membaca (KIA2M), Pemulihan Khas
Murid Orang Asli (PKMOA) dan Kurikulum Asli dan Penan (KAP). Oleh itu, satu modul yang berasaskan pengetahuan
peribumi masyarakat Orang Asli perlulah dibangunkan untuk kepentingan pendidikan mereka dan seterusnya menjamin
kelestarian. Hal ini juga disokong oleh Rosnon dan Talib (2019), di dalam kajian mereka dimana pengkaji menyatakan
bahawa kesemua permasalahan yang sedang dihadapi oleh anak-anak Orang Asli perlulah diselesaikan dengan segera
dengan tidak mengabaikan amalan sosiobudaya mereka dan pertimbangan juga perlu diutamakan kepada mekanisme
terbaik mengenai pedagogi dan kurikulum dalam pengajaran dan pembelajaran khusus untuk mereka.

Justeru kajian ini akan menghasilkan modul dengan berasaskan serta berpandukan pengetahuan peribumi
masyarakat Orang Asli yang rata-rata masih lagi mengaplikasi ciri budaya masyarakat mereka sebagai sebuah gaya hidup.
Murid Orang Asli yang bakal menggunakan modul ini seterusnya akan dapat memperoleh kemahiran menguasai sesuatu
matapelajaran dengan lebih mudah dan secara langsung melaluinya mereka juga dapat memastikan kelangsungan ciri
masyarakat mereka terutama dalam hal-hal yang melibatkan sosioekonomi mereka kelak. Selaras dengan hasil kajian
oleh Talib & Muslim (2017) yang membuktikan bahan pembelajaran murid Orang Asli yang menggunakan lagu rakyat
mereka dapat membantu proses pengajaran dan pembelajaran asas literasi dan juga meningkatkan tahap penguasaan abjad
dan suku kata.

Modul ini juga mampu memberi manfaat dan impak terutama kepada ekonomi mereka. Hal ini disokong dengan
bukti kajian oleh Ho, Chi & Kingsbury (2019), yang dilakukan di Vietnam yang mendapati bahawa dengan adanya
pengetahuan peribumi suku kaum Yao di dalam sistem kehidupan mereka ia telah menyumbang kepada peningkatan dan
penyelenggaraan perkhidmatan ekosistem serta meningkatkan kemampuan mereka dalam menyesuaikan diri dengan
perubahan iklim. Kajian oleh Halim et al. (2015), pengkaji mendapati bahawa terdapat pelbagai produk pertanian
masyarakat Kadazandusun di Ranau Sabah yang boleh dikormersialkan serta digunakan dalam perubatan namun ada
risiko kehilangan tentang pengetahuan tersebut jika tiada usaha untuk memeliharanya kerana mereka hanya
mengunakannya sebagai kegunaan biasa dan tidak dijaga dengan baik. Dalam pada itu, walaupun terdapat segelintir
masyarakat peribumi di situ mahu memelihara pengetahuan tersebut namun mereka tidak tahu akan cara untuk
mendokumentasikannya kepada generasi akan datang. Justeru, menurut Wahab et al (2020), melindungi dan
mengekalkan pengetahuan peribumi Orang Asli akan dapat memberikan kuasa kepada mereka demi mempertahankan
komuniti mereka dalam aspek ekonomi, sosial dan persekitaran alam. Intelektual yang diturunkan dari generasi sebelum
ini mempunyai nilai kesinambungan dan ianya perlu dipertahankan dalam kehidupan masyarakat Orang Asli di Malaysia
(Harun et al., 2020).

2.4  Pendekatan Kaedah Pembelajaran Menggunakan Modul Sekolah Rimba

Proses pengajaran dan pembelajaran yang kreatif dan menyeronokan dapat membuka minda murid untuk memproses
maklumat yang diajar oleh guru. Kaedah formal yang biasa digunakan di sekolah tidak bersesuaian dengan pemahaman
bagi Orang Asli. Jadi pendekatan Modul Sekolah Rimba ini mampu meningkatkan kualiti pembelajaran dan pembelajaran
yang lebih praktikal dan menjadi daya penarik untuk meningkatkan minat belajar dalam kalangan Orang Asli. Kaedah
pengajaran dan pembelajaran berasaskan kretiviti Orang Asli bagi meningkatkan kecerdasan murid perlulah mengambil
kira pengetahuan, pengalaman serta latar belakang keluarga yang dikuasai oleh murid Orang Asli (Harun et al., 2020).

Melalui kajian yang dilakukan oleh Razaq dan Mahzan (2009), keputusan kajian menunjukkan bahawa aspek
pedagogi memainkan peranan penting dalam meningkatkan kepuasan pelajar dan minat mereka dalam pembelajaran mata
pelajaran akademik. Dua elemen utama yang muncul dari data mengenai pedagogi berkesan adalah pembelajaran yang
menyeronokkan dan kreativiti guru. Pedogogi Sekolah Rimba menawarkan pengalaman pembelajaran yang sesuai
dengan sifat anak-anak kecil kerana ia memberikan pengalaman pembelajaran yang menyenangkan dan menggalakkan
penemuan baharu (Kahriman - Pamuk & Ahi, 2019).Manakala, penggunaan muzik dan lagu semasa pelajaran menarik
perhatian pelajar, yang boleh meningkatkan komitmen pelajar untuk belajar. Menggunakan modul ini kaedah
pembelajaran adalah berdasarkan pengetahuan peribumi murid, maka di dalam modul ini boleh terapkan ciri kebudayaan
seperti muzik Orang Asli supaya hubungkait pendidikan dapat diberikan. Sebagai contoh dengan menggunakan muzik
dari masyarakat Orang Asli guru boleh menjadikan ia sebagai fomula hafalan bagi subjek tertentu. Unsur muzik asli dan
tarian seperti tarian sewang dapat dimasukkan ke dalam sukatan matapelajaran untuk mewujudkan suasana aktif serta
secara tidak langsung ianya akan mengekalkan muzik dan tarian tradisi dalam diri generasi baharu, maka kelangsungan
budaya mereka akan terjamin. Dalam kajian oleh Harun et al (2020), jelas menunjukan bahawa dalam pengurusan
pengajaran dan pembelajaran murid Orang Asli sama ada bahan bantu mengajar atau aktiviti pengajaran dan
pembelajaran amatlah sesuai diterapkan dengan lagu-lagu tradisional mereka, adat budaya, cerita rakyat, seni kraftangan,
hubungan dengan alam serta tempat tinggal mereka.

Murid akan lebih mudah memahami sesuatu pembelajaran jika guru menggunakan kaedah pengajaran sambil
melakukan aktiviti dan merupakan satu bentuk instruksional efektif. Jika di dalam kelas aktiviti adalah terhad dan terbatas
namun jika pelajar didedahkan di luar mereka akan lebih bebas dan dapat merangsang kreativti. Menerusi kajian oleh
Cumming & Nash (2015), hasil kajian mendapati pelajar menyatakan perasaan positif, seperti kegembiraan dan
keseronokan, serta fokus semasa perbincangan kumpulan apabila dikaitkan dengan Sekolah Rimba. Guru juga senang
untuk melaksanakan aktiviti berkumpulan dengan merancang pelbagai aktiviti persekitaran yang lebih banyak. Ini adalah
proses pembelajaran secara pengalaman, dimana murid-murid senang untuk berhubung dengan persekitaran mereka
sambil mempelajari kurikulum sekolah.

Menggunakan pengetahuan peribumi Modul Sekolah Rimba ini akan diterapkan di dalam sukatan pelajaran
contoh yang lainnya adalah alat untuk memburu, herba dan perubatan, serta hasil kraftangan. Kelangsungan mereka akan
terjamin dengan adanya pendekatan awal yang diberikan menerusi modul ini kerana pastinya suatu masa kelak mereka
akan menggunakan pendidikan tersebut dimasa akan datang. Hasil hutan dan kraf mereka juga dapat dikomersialkan jika
sejak dari bangku sekolah lagi mereka pandai untuk ekplorasi khazanah nenek moyang mereka sejajar dengan pendidikan
yang diberi. Gaya hidup mereka yang masih lagi bergantung kepada hasil hutan dan persekitarannya wajar dikekalkan
walaupun negara sudah berteknologi dan moden. Justeru melalui modul ini pendekatan dan kaedah adalah berdasarkan
latar belakang pengetahuan mereka juga seperti menangkap hasil di darat atau pun di laut dan seterusnya sukatan
pelajaran khusus buat mereka dapat dibina menerusi benda-benda yang sering mereka lihat dan sentuh.

Modul Sekolah Rimba juga merupakan kaedah pendekatan yang berfungsi sepenuhnya sebagai agen sosialisasi
seperti sekolah-sekolah lain. Murid Orang Asli yang mempunyai sifat pemalu dan kurang berkeyakinan dapat
meningkatkan keyakinan diri mereka dengan berinteraksi secara berkumpulan bersama guru dan murid lain. Tambahan
pula, komunikasi interpersonal yang berlaku antara guru dan murid menjadikan pengajaran dan pembelajaran lebih
berkesan ketika aktiviti dalam kumpulan, berkongsi maklumat, saling membantu, dan memberi maklum balas yang positif
(Haslinda et al. (2015).

Seterusnya, komunikasi antara guru dan murid juga menjadi halangan kepada proses pengajaran dan
pembelajaran. Sesetengah pelajar tidak dapat memahami pelajaran yang disampaikan oleh guru-guru yang bukan Orang
Asli dalam bahasa Melayu standard. Inilah medium arahan yang diberikan oleh kebanyakan guru berbangsa Melayu dan
tidak boleh berkomunikasi dan juga sukar memahami bahasa peribumi Orang Asli. Malah kebanyakkan guru tidak
mempunyai pengetahuan tentang adat dan kebudayaan masyarakat Orang Asli yang berpotensi memainkan peranan
penting dalam meningkatkan standard pendidikan di kawasan tersebut (Abdullah et al., 2013). Melalui modul yang
dibangunkan guru secara tidak langsung akan mengetahui tentang adat resam masyarakat Orang Asli dan sudah pastinya
mereka akan mengetahui tentang latar belakang pelajar dengan lebih mendalam. Pendekatan kepada budaya mereka
seterusnya akan menjalinkan satu hubungan yang baik antara guru dan pelajar yang kemudiannya akan memudahkan lagi
komunikasi antara mereka. Kaedah pengajaran yang mudah difahami seperti ini juga dapat memberikan pendedahan
baharu terutamanya kepada guru yang bukan dari golongan Orang Asli supaya mereka dapat menggunapakai kaedah
berasaskan adat dan budaya tersebut dalam proses mengajaran tidak kira dimana sahaja mereka mengajar.

Haslinda et al. (2015) menerusi kajian mereka mendapati bahawa modul yang dibangunkan secara tidak langsung
meningkatkan tahap komunikasi lisan antara murid-murid adalah lebih baik, merangsang minda yang kreatif dan kritis
berimaginasi untuk menyelesaikan masalah, menggalakkan penglibatan serta meningkatkan motivasi untuk terus belajar
dalam kalagan murid Orang Asli. Ini jelas membuktikan bahawa Modul Sekolah Rimba membantu murid Orang Asli
bukan sahaja dari aspek pendidikan malah perkembangan zaman kanak-kanak mereka menjadi lebih baik terutama dari
aspek tingkah laku dan sahsiah diri. Apabila mereka berminat untuk menyertai aktiviti pengajaran dan pembelajaran yang
sejajar dengan persekitaran mereka, lama kelamaan ianya akan memupuk disiplin diri untuk kesekolah kerana mereka
akan merasa amat rugi jika ketinggalan dalam pelajaran. Kajian yang di lakukan oleh Aziz et al (2017), membuktikan
bahawa pembangunan modul kandungan kurikulum berdasarkan buah-buahan dan sayur-sayuran kebun dapat membantu
dalam meningkatkan sikap pengambilan makanan yang sihat dan berkhasiat dalam kalangan murid Orang Asli Semai di
peringkat sekolah rendah.

Melalui modul yang dibangunkan akan ditekankan nilai murni dalam setiap sub-topik yang dibina supaya
wujudnya empati mereka terhadap alam sekitar dan diharapkan pada masa akan datang merekalah pewaris yang bakal
mengekalkan keunikan hutan rimba negara ini. Latar belakang etnografi pengetahuan peribumi Orang Asli telah
menonjolkan tentang usaha, kekuatan, dan pemeliharaan yang dikompromikan dalam kesinambungan sehari-hari serta
diturunkan kepada kehidupan generasi seterusnya yang mana mereka saling bereksperimen dengan alam semula jadi
(Chandra, 2014). Maka pembangunan modul Sekolah Rimba berasaskan pengetahuan peribumi Orang Asli adalah
penting kerana menerusinya ia dapat membantu murid Orang Asli ini untuk lebih memahami pengajaran di sekolah yang
elemennya amat dekat dengan cara hidup mereka disamping dapat memupuk nilai kesedaran akan kelangsungan budaya
masyarakat Orang Asli. Kualiti daripada pendidikan yang menggunakan pendekatan kemahiran hidup akan menyediakan
seseorang individu yang lebih berjaya dan dengan adanya pendekatan seperti ini dalam pendidikan para pelajar akan lebih
peka kepada perkembangan ilmu, mengguna dan mempratikkan kemahiran mereka sesuai dengan tuntutan persekitaran
(Ahmad, 2011).

2.5 Kerangka Konseptual

- Kaedah pembelajaran yang tidak sesuai
- Kekurangan pembangunan modul khusus untuk murid Orang Asli

v N

Teori Fungsionalisme Teori Empirisme
-Kepakaran masing-masing didalam bidang pengetahuan peribumi -Sensasi dan refleksi yang diterima oleh murid Orang Asli menerusi
menyumbang kepada fungsi masyarakat Orang Asli yang lengkap modul ini dapat membantu kefahaman mereka.

Teori Interaksionisme Simbolik

- Melihat sikap, minat dan keseronokan murid Orang Asli terhadap modul Sekolah Rimba yang
diberikan kepada mereka

Mengenalpasti elemen-elemen pengetahuan peribumi

v

Pembangunan modul Sekolah Rimba berasaskan pengetahuan peribumi menggunakan Model ADDIE

v

Menguji keberkesanan modul Sekolah Rimba

v

- Penguasaan murid Orang Asli terhadap matapelajaran modul tersebut lebih baik
- Peningkatan sikap,keseronokan dan minat murid Orang Asli dalam pendidikan
- Kelestarian masyarakat Orang Asli akan terjamin

Rajah 1. Kerangka Konseptual

Rajah 1 menunjukkan kerangka konseptual untuk kajian ini adalah dibina dengan berdasarkan teori-teori sosiologi dan
pendidikan iaitu teori fungsionalisme, teori interksi simbolik dan teori empirisme. Teori ini dilihat bersesuaian dan boleh
diadaptasi ketika proses pembelajaran murid Orang Asli semasa menggunakan modul Sekolah Rimba. Modul Sekolah
Rimba ini akan dibangunkan secara berperingkat dengan menggunakan Model ADDIE iaitu analisis, reka bentuk,
pembangunan, pelaksanaan dan penilaian. Seterusnya, keberkesanan modul tersebut akan diuji melalui pendekatan kuasi
experimen dimana ujian pra dan ujian pasca, senarai semak dan analisis dokumen akan dilaksanakan. Setelah itu modul
ini akan memberi impak kepada peningkatan minat dan motivasi dalam pendidikan, penguasaan matapelajaran yang lebih
baik serta memberi impak baik kepada kelestarian pengetahuan peribumi mereka.

3. Teori

3.1 Teori Fungsionalisme

Teori ini menerangkan tentang fungsi di dalam struktur masyarakat yang dianggap seperti sebuah organisma yang
mempunyai struktur bahagiannya yang tersendiri. Durkheim (1966) menekankan bahawa setiap bahagian masyarakat itu
berfungsi untuk memenuhi keperluan utama sistem masyarakat secara keseluruhan (Maunah, 2016). Menurut Laluddin
(2016), teori ini juga memfokuskan kepada bagaimana bahagian-bahagian sistem sosial yang berbeza dengan
melaksanakan fungsi khusus mereka yang akan menyumbang kepada keseluruhan struktur.

Di dalam kajian ini teori fungsionalisme amat berhubung kait dengan fungsi sekolah yang dilihat sebagai satu
organisasi penting yang menjadi fungsi penyebaran dan penerapan ilmu kepada masyarakat. Menurut Dawi (2006) di
dalam Durkheim (1956), perubahan-perubahan idea dan keperluan masyarakat adalah dari sejarah perkembangan
pendidikan. Seperti didalam kajian ini sekolah adalah sebuah tempat dimana para pelajar akan menonjolkan dan
mengembangkan potensi mereka dan secara tidak langsung mereka akan mengisi keperluan pekerjaan yang akan
membawa kepada kestabilan masyarakat kelak. Fungsi organisasi sekolah itu juga dilihat mampu untuk membantu murid
Orang Asli untuk memperoleh ilmu menerusi modul yang dibangunkan. Intelektual akan melahirkan pengkhususan
dalam kalangan masyarakat, maka jelaslah kurikulum mestilah berteraskan keperluan bagi masyarakat itu sendiri. Justeru

itu modul Sekolah Rimba yang bakal dibangunkan akan memberi pendedahan kepada murid Orang Asli tentang
kepentingan memperoleh pendidikan.

Seterusnya, selari dengan teori ini masyarakat Orang Asli di dalam komuniti mereka juga adalah sebagai sebuah
organisasi yang memiliki pengkhususan dalam kepakaran masing-masing yang seterusnya akan menjamin kelestarian
mereka. Contohnya terdapat kelompok masyarakat mereka yang pandai mencari hasil hutan, ada juga yang tahu bercucuk
tanam, mencipta ubat-ubatan dan macam-macam lagi. Oleh itu, pembangunan modul yang berasaskan pengetahuan
peribumi ini akan membantu melengkapkan fungsi dan peranan masyarat Orang Asli itu sendiri demi menjamin
kelestarian komuniti mereka.

3.2 Teori Interaksionisme Simbolik

Interaksionisme simbolik menganggap komunikasi adalah sebuah fenomena unik dalam dunia manusia. Dalam
komunikasi manusia, simbol atau rangsangan penting, yang mempunyai makna dan nilai-nilai. Makna dan nilai ini wujud
sebagai hasil dari interaksi sosial dan tindak balas orang terhadap objek dari segi konteks simboliknya. Ia melihat
masyarakat sebagai struktur yang belum selesai dan proses berterusan yang bergantung pada persepsi subjektif dan
tafsiran anggotanya (Laluddin, 2016).

Di dalam kajian ini juga turut melihat sikap, minat dan keseronokan murid Orang Asli terhadap modul Sekolah
Rimba yang diberikan kepada mereka. Pendekatan Sekolah Rimba yang tidak formal ini memudahkan guru dan pengkaji
untuk menilai apakah bentuk interaksi simbolik yang ditunjukkan oleh murid Orang Asli ini. Pendekatan modul Sekolah
Rimba amat sesuai untuk melihat sikap murid Orang Asli yang jarang menonjolkan diri mereka dan interaksi antara guru
dan murid juga akan menjadi lebih baik dengan adanya pendekatan ini. Interaksi dua hala ini akan menyebabkan
keberkesananan proses pengajaran dan pembelajaran (Puteh, 2008). Di sini pengkaji boleh melihat interaksi dan espond
murid-murid bersama guru dan rakan mereka ketika aktiviti pembelajaran menggunkana modul dilaksanakan.

33 Teori Empirisme Dalam Pendidikan

Empirisme adalah sebuah teori falsafah yang berpendapat bahawa pengetahuan manusia berasal sepenuhnya dari deria
dan mengabaikan konsep idea naluri serta menumpukan perhatian sepenuhnya pada pengalaman dan bukti kerana ia
berkaitan dengan persepsi deria (Anayet, 2014). Antara tokoh empirisme terkenal ialah John Lock yang terkenal dengan
teori Tabula rasa yang bermaksud kertas kosong dan ertikan sebagai seorang anak yang dilahirkan ke dunia adalah seperti
kertas kosong lalu persekitaran akan mencorakkannya (Musdalifah, 2019 di dalam Syah, 2008). John Locke
menggunakan istilah sensasi dan refleksi dalam menyelidik tentang kemampuan pengetahuan manusia, sejauh mana
seseorang dapat mencapai kebenaran dan bagaimanakah untuk mencapainya (Utama, 2014). Pengalaman pembelajaran
menggunakan sensasi dan refleksi ini dilihat mampu untuk membantu murid Orang Asli dalam pembelajaran kerana
modul yang bakal dihasilkan adalah berdasarkan pengalaman tentang pengetahuan peribumi. Rangsangan daripada
persekitaran yang mereka terima di luar sekolah akan diterapkan di dalam modul ini dimana modul ini lengkap dengan
penggunaan deria murid-murid.

Menurut Musdalifah (2019), teori ini di dalam pendidikan melihat pendidik adalah sebagai faktor luaran
memainankan peranan penting dalam menyediakan persekitaran pendidikan untuk murid-murid yang akan merimanya
sebagai sebuah pengalaman. Pengalaman tersebut akan membentuk tingkah laku, sikap, perwatakan murid tersebut
mengikut matlamat pendidikan yang telah diterapkan. Teori ini juga menekankan rangsangan luaran dalam pembentukan
perkembangan manusia yang boleh diperoleh dari dunia sekitarnya yang boleh diciptakan oleh orang dewasa dalam
pelbagai bentuk program pendidikan (Puspitasari, 2012).

4. Kesimpulan

Modul yang bakal diperkenalkan adalah untuk meningkatkan lagi kadar penguasaan pembelajaran dalam kalangan Orang
Asli yang akan menarik minat mereka juga untuk lebih berkeyakinan dan fokus di dalam pendidikan menerusi kaedah
pembelajaran yang menyeronokkan. Bagi mengekalkan kelestarian masyarakat Orang Asli, mereka akan di dedahkan
dengan kaedah pembelajaran berdasarkan pengetahuan peribumi mereka yang akan diimplimentasi dalam sub topik
matapelajaran. lanya bukan sahaja membantu mereka dari segi pendidikan malah menerusi modul ini dapat memberi
impak positif juga kepada cara dan budaya hidup Orang Asli untuk memajukan lagi sosioekonomi mereka kelak dengan
berbekalkan pendidikan yang dipelajari. Keberkesanan modul ini seterusnya membantu mengekalkan aspek ciri budaya,
adat resam serta persekitaran alam semula jadi yang ada pada identiti mereka tidak akan terhapus walaupun wujudnya
generasi baharu. Malah bukan murid Orang Asli sahaja, guru juga boleh mendapat satu pendekatan baru dalam mutu
pengajaran melalui modul ini. Oleh itu, modul ini penting bagi memastikan murid-murid Orang Asli tidak ketinggalan
dari segi pendidikan dan suatu hari mereka juga mampu untuk berdaya saing bagi meningkatkan lagi taraf hidup mereka
sejajar dengan kemajuan negara yang pesat membangun. Dalam masa yang sama kita tidak mahu pengetahuan peribumi
mereka hanya terbatas dalam komuniti mereka sahaja kerana ia adalah ciri budaya unik seperti kaum yang lain di negara

ini. Oleh itu, setelah modul ini dibangunkan kita boleh meletakkan harapan yang lebih baik terhadap kemajuan
masyarakat Orang Asli terutama menjadi penyumbangkan kepada keberhasilan negara.

